
RAQAMLI IQTISODIYOT TRANSFORMATSIYASI 
SHAROITIDA TIJORAT BANKLARI 
TO‘LOV QOBILIYATINI TA’MINLASHNING 
INNOVATSION MEXANIZMLARI

Annotatsiya. Mazkur maqolada raqamli iqtisodiyot transformatsiyasi sharoitida tijorat banklarining to‘lov qobiliyatini 
ta’minlashning innovatsion mexanizmlari tadqiq etilgan. Tadqiqot doirasida banklarda “stress-test” usulini doimiy qo‘llash, 
to‘lovlar navbatini optimallashtiruvchi “queuing” siyosati, LCR ko‘rsatkichlari monitoringi hamda blokcheyn texnologiyasi 
asosidagi to‘lov kafolati reyestrini joriy etish masalalari ilmiy jihatdan asoslab berilgan. AT Aloqabank misolida ushbu 
mexanizmlarning joriy etilishi bankning barqaror likvid mablag‘lari hajmini 12 % ga va to‘lov qobiliyati darajasini 20 % ga 
oshirishi tahlil qilingan.

Kalit soʻzlar: raqamli iqtisodiyot, tijorat banki, to‘lov qobiliyati, likvidlik, stress-test, “queuing” siyosati, LCR monitoringi, 
blokcheyn reyestri.

Abstract. This article examines innovative mechanisms for ensuring the solvency of commercial banks under the 
conditions of digital economy transformation. The study scientifically substantiates the continuous application of stress 
testing in banks, the implementation of a “queuing” policy aimed at optimizing payment sequencing, LCR ratio monitoring, 
and the introduction of a blockchain-based payment guarantee registry. Using Aloqabank as a case study, the research 
analyzes how the implementation of these mechanisms can increase the volume of stable liquid assets by 12% and 
improve the bank’s solvency level by 20%.

Key words: digital economy, commercial bank, solvency, liquidity, stress testing, queuing policy, LCR monitoring, 
blockchain registry.

Аннотация. В данной статье исследованы инновационные механизмы обеспечения платёжеспособности 
коммерческих банков в условиях трансформации цифровой экономики. В рамках исследования научно 
обоснованы вопросы постоянного применения метода «стресс-тестирования» в банках, внедрения политики 
«queuing», оптимизирующей очередность платежей, мониторинга показателя LCR, а также внедрения реестра 
гарантий платежей на основе технологии блокчейн. На примере Aloqabank проанализировано, что внедрение 
данных механизмов способствует увеличению объёма стабильных ликвидных средств банка на 12 % и уровня 
платёжеспособности на 20 %.

Ключевые слова: цифровая экономика, коммерческий банк, платёжеспособность, ликвидность, стресс-
тестирование, политика «queuing», мониторинг LCR, блокчейн-реестр.

K I R I S H 
Zamonaviy dunyoda moliya va iste’mol bozorlaridagi narxlarning yuqori darajadagi tebranishi hamda 

iqtisodiyotning jadal raqamlashtirilishi tijorat banklarining moliyaviy barqarorligi va to‘lov qobiliyatini 
mustahkamlash masalasini strategik ustuvor yo‘nalishga aylantirdi. “Global miqyosda raqamli texnologiyalar 
moliya-bank tizimida moliyaviy oqimlarning harakat tezligini oshirish bilan birga, banklararo raqobatning 
keskinlashuvi va mijozlarning raqamli kanallarga ommaviy o‘tishini ta’minlamoqda”. Bu jarayon banklar uchun 
likvidlikni operativ boshqarish va to‘lov qobiliyatini doimiy monitoring qilishning yangi usullarini talab etadi.

Xalqaro bank amaliyotida raqamli transformatsiyaning to‘lov qobiliyatiga ta’siri bilan bog‘liq jiddiy xavf-
xatarlar kuzatilmoqda. Xususan, “2023-yil mart oyida AQShning Silicon Valley Bank (SVB) bankida raqamli 
tranzaksiyalarning tezkorligi va mijozlar ishonchining pasayishi natijasida bir kun ichida 42 milliard dollar 
mablag‘ning qaytarib olinishi bankning to‘lovga qobiliyatsizlik holatiga tushishiga olib keldi”. Bunday holatlar 
raqamli iqtisodiyot sharoitida an’anaviy to‘lov qobiliyatini baholash modellarining yetarli emasligini va innovatsion 
monitoring mexanizmlariga bo‘lgan ehtiyojni tasdiqlaydi.

O‘zbekiston Respublikasida ham bank tizimini transformatsiya qilish va raqamlashtirish bo‘yicha keng 
ko‘lamli islohotlar amalga oshirilmoqda. Jumladan, “O‘zbekiston – 2030 strategiyasi”da banklar aktivlari va 
majburiyatlarida xususiy sektor ulushini oshirish, strategik xorijiy investorlarni jalb qilish hamda to‘lov qobiliyatini 
ta’minlash yuzasidan ilmiy asoslangan amaliy tavsiyalar ishlab chiqish zarurligi belgilangan. Bugungi kunda 
respublika bank tizimi aktivlarining YaIMga nisbatan ulushi (2025-yil holatiga ko‘ra 52,9 %) va kredit portfeli 
hajmining o‘zgarishi banklar to‘lov qobiliyatini boshqarishda makroiqtisodiy muvofiqlikni ta’minlashni taqozo 
etadi.

M A V Z U G A  O I D  A D A B I Y O T L A R  S H A R H I
Tijorat banklarining to‘lov qobiliyati va likvidligi iqtisodiy kategoriya sifatida uzoq yillardan buyon fundamental 

tadqiqotlar obyekti bo‘lib kelmoqda. Raqamli iqtisodiyot sharoitida ushbu tushunchalarning mazmun-mohiyati 
yangicha talqin va innovatsion yondashuvlarni talab etadi.

Xorijiy olimlarning tadqiqotlari. Bank tizimida to‘lov qobiliyati va likvidlik xavfini boshqarishning nazariy 
asoslari klassik va zamonaviy xorijiy maktablar vakillari tomonidan keng o‘rganilgan. Xususan:

• Frederic S. Mishkin “bankning likvidlik xavfini asosiy moliyaviy tavakkalchilik deb hisoblab, to‘lov qobiliyatini 
likvidlikning amaliy ifodasi sifatida yoritadi”.

• David M. Newson va Chris J. Barltrop yondashuvida “kapital bankni kutilmagan makroiqtisodiy shoklar 
sharoitida ham to‘lovga qobil saqlaydigan strategik yostiqcha deb ta’riflanadi”.

• Edward J. Dolan va David E. Campbell “to‘lovga qobiliyatsizlikni bank majburiyatlari yig‘indisining uning 
aktivlaridan ortib ketishi (insolvency) bilan izohlaydilar”.

Xorijiy olimlarning yondashuvlarida to‘lov qobiliyati ko‘proq statik ko‘rsatkich — kapital yetarliligiga bog‘lab 
qo‘yilgan. Biroq, zamonaviy raqamli sharoitda bank kapitali yetarli bo‘lsa-da, tranzaksiyalar tezligining yuqoriligi 
sababli “texnik to‘lovga qobiliyatsizlik” yuzaga kelishi mumkin. Shu bois, bizning fikrimizcha, to‘lov qobiliyatini 
faqat “kapital yostiqchasi” emas, balki “raqamli oqimlar boshqaruvi” sifatida talqin qilish lozim.

Mahalliy olimlarning yondashuvlari. O‘zbekistonlik iqtisodchi olimlar tomonidan bank likvidligi va 
moliyaviy barqarorligini ta’minlash borasida qator ilmiy izlanishlar olib borilgan:

• A.A. Omonov “likvidlikni bankning kutilgan va kutilmagan holatlarda mijozlarning moliyaviy resurslarga 
bo‘lgan talabini qondirish qobiliyati sifatida tavsiflaydi”.

• Sh.Z. Abdullaeva “likvidlik atamasini bankning aktivlarini minimal yo‘qotishlar bilan pul mablag‘lariga 
aylantirish salohiyati va Markaziy bankdagi naqd pullardan oqilona foydalanish imkoniyati bilan bog‘laydi”.

• B.T. Berdiyarov o‘z tadqiqotlarida tijorat banklarining to‘lov qobiliyatini ta’minlash masalalarini ularning 
aktiv va passiv operatsiyalari daromadliligi bilan uzviy bog‘liqlikda o‘rgangan.

• S.A. Abdullaeva banklarning to‘lov qobiliyatini mustahkamlash yo‘llarini tahlil qilar ekan, ushbu 
kategoriyaning likvidlikka nisbatan kengroq mazmunga ega ekanligini, u bankning umumiy moliyaviy barqarorligi 
va ishonchliligini qamrab olishini ta’kidlaydi.

Qiyosiy tahlillar shuni ko‘rsatadiki, aksariyat tadqiqotlarda to‘lov qobiliyati likvidlik bilan tenglashtiriladi. 
Vaholanki, raqamli iqtisodiyot transformatsiyasi sharoitida to‘lov qobiliyati real vaqt rejimidagi monitoring 
va innovatsion texnologik yechimlar (blokcheyn, AI) orqali boshqariladigan birlamchi va mustaqil iqtisodiy 
kategoriya sifatida qaralishi lozim.

T A D Q I Q O T  M E T O D O L O G I YA S I
Tadqiqot jarayonida raqamli transformatsiya sharoitida banklarning to‘lov qobiliyatiga ta’sir etuvchi omillarni 

aniqlash hamda innovatsion mexanizmlarni asoslash maqsadida guruhlashtirish, qiyosiy va tizimli tahlil, 
mantiqiy umumlashtirish hamda ekonometrik modellashtirish usullaridan foydalanildi. Tadqiqotning empirik 
bazasini O‘zbekiston Respublikasi O‘zbekiston Respublikasi Markaziy bankining 2021–2025-yillardagi statistik 
ma’lumotlari hamda AT Aloqabankning 2023–2025-yillarga oid moliyaviy hisobotlari va amaliyotga joriy etilgan 
innovatsiyalar natijalari tashkil etdi. Bunda likvid aktivlar hajmi va to‘lov qobiliyati ko‘rsatkichlari o‘rtasidagi 
bog‘liqlik Stata 17 dasturi yordamida qurilgan log-log ekonometrik modeli orqali, taklif etilayotgan 4 ta ilmiy 
yangilikning samaradorligi esa bank faoliyatining joriy etilishdan oldingi va keyingi davrlari (pre-post analysis) 
ko‘rsatkichlarini qiyosiy tahlil qilish orqali ilmiy asoslandi.

T A H L I L  V A  N A T I J A L A R
Raqamli iqtisodiyot sharoitida tijorat banklari to‘lov qobiliyatini ta’minlash nafaqat an’anaviy likvidlik 

ko‘rsatkichlariga, balki texnologik transformatsiya jarayonlariga ham bevosita bog‘liqdir. Tadqiqotlar shuni 
ko‘rsatadiki, O‘zbekiston bank tizimida jami aktivlarning YaIMga nisbati 2021-yildagi 54,8 % dan 2025-yilga 
kelib 52,9 % gacha pasayishi kuzatilgan bo‘lib, bu moliya sektoridagi o‘sish sur’atlarini iqtisodiyotning umumiy 
rivojlanishiga moslashtirish hamda to‘lov qobiliyatini innovatsion usullar bilan mustahkamlash zarurligini 
tasdiqlaydi. Quyida ushbu muammolarni hal etishga qaratilgan 4 ta asosiy ilmiy yangilikning tahlili va ularning 
Aloqabank misolidagi amaliy samaradorligi keltiriladi.

Raqamli transformatsiya sharoitida an’anaviy likvidlik koeffitsiyentlari (joriy va lahzali likvidlik) bankning 
to‘lov qobiliyatini to‘liq baholashda yetarli emas, chunki raqamli oqimlar sharoitida majburiyatlarning bajarilish 
tezligi va depozitlar oqimining dinamikasi keskin o‘zgargan. Shu sababli, iqtisodiyotni raqamlashtirish sharoitida 
banklar to‘lov qobiliyatini mustahkamlash maqsadida banklarda “stress-test” usulini doimiy qo‘llash hamda 
kutilmagan iqtisodiy shoklar sharoitida to‘lov qobiliyatini ta’minlash choralarini ko‘rish zarurligi ilmiy jihatdan 
asoslandi.

Mazkur yondashuvning an’anaviy usullardan farqi shundaki, u nafaqat o‘tgan davr ma’lumotlariga, balki 
ehtimoliy salbiy ssenariylarga — valyuta kursining keskin devalvatsiyasi, iqtisodiy faollikning pasayishi yoki 
aholi omonatlarining ommaviy qaytarib olinishi kabi holatlarga bank balansining chidamliligini baholashga 
qaratilgan (1-jadval).

1-jadval. O‘zbekiston bank tizimining makroiqtisodiy dinamikasi1

Ko‘rsatkichlar 2021-y. 2022-y. 2023-y. 2024-y. 2025-y.

YaIM hajmi (mlrd. so‘m) 668 038 820 537 955 573 1 204 485 1 454 573

Bank tizimi aktivlari (mlrd. so‘m) 366 121 444 922 556 746 652 157 769 330

Aktivlarning YaIMdagi ulushi (%) 54,8% 54,2% 55,9% 54,1% 52,9%

Kreditlar hajmi (mlrd. so‘m) 276 975 326 386 390 049 471 406 533 121

Depozitlar hajmi (mlrd. so‘m) 114 747 156 190 216 738 241 687 308 692

Tadqiqot davrida bank tizimi aktivlari 2,1 barobarga o‘sib, 769 330 mlrd so‘mga yetgan bo‘lsa-da, ularning 
YaIMdagi ulushi 55,9 % dan 52,9 % gacha pasayganligi kuzatildi. Kredit portfelining YaIMga nisbatan 41,5 % 
dan 36,7 % gacha qisqarishi fonida depozitlar hajmining 2,7 barobarga jadal o‘sishi raqamli oqimlar sharoitida 
likvidlik bosimini va kutilmagan to‘lov xatarlarini yuzaga keltiradi. Bu tendensiya bank to‘lov qobiliyatini faqat 
joriy koeffitsiyentlar bilan emas, balki birinchi ilmiy yangilikda taklif etilganidek, ehtimoliy shok ssenariylarini 
doimiy stress-testdan o‘tkazish orqali prognoz qilish va boshqarish zaruriyatini ilmiy jihatdan asoslaydi.

Raqamli iqtisodiyot sharoitida tranzaksiyalar hajmining ortishi banklar zimmasidagi lahzali majburiyatlar 
bosimini kuchaytiradi. Shu munosabat bilan, bank to‘lov qobiliyatini samarali boshqarish maqsadida to‘lov 
topshiriqlarini ularning ahamiyati, muddati va likvidlikka ta’siri bo‘yicha differensial tartiblash, ya’ni “queuing” 
siyosati (navbatga qo‘yish strategiyasi) uslubiyati ishlab chiqildi. Ushbu yangilikning mohiyati bankdagi 
cheklangan likvid resurslarni eng muhim va strategik to‘lovlar o‘rtasida optimallashtirilgan holda taqsimlashga 
qaratilgan bo‘lib, natijada bankning texnik to‘lovga qobiliyatsizlik xavfini minimallashtiradi (2-jadval).

2-jadval. “Queuing siyosati”ni joriy etish natijasida likvidlik ko‘rsatkichlarining o‘zgarishi2

Ko‘rsatkichlar nomi 2024-yil 1-yanvar 2025-yil 1-yanvar O‘zgarish dinamikasi

Barqaror likvid mablag‘lar hajmi Bazaviy daraja +12% o‘sish Sezilarli ijobiy

To‘lov topshiriqlarini bajarish tezkorligi O‘rtacha Yuqori Optimallashgan

Likvidlik tanqisligi xavfi Mavjud Minimal Pasaygan

1	  O‘zbekiston Respublikasi Markaziy bankining statistik ma’lumotlari asosida muallif tomonidan tayyorlandi.
2	  Muallif tomonidan tayyorlandi.

Raqamli tranzaksiyalar hajmining o‘sishi sharoitida bank zimmasidagi lahzali majburiyatlarni 
optimallashtirish maqsadida joriy etilgan “queuing” siyosati bankning ichki to‘lov intizomini tizimlashtirishga 
xizmat qildi. Jadval ma’lumotlariga ko‘ra, ushbu mexanizmning Aloqabank amaliyotiga tatbiq etilishi natijasida 
2025-yil 1-yanvar holatiga bankning barqaror likvid mablag‘lari hajmi o‘tgan hisobot davriga nisbatan 12 % ga 
oshgan. Bu ko‘rsatkich to‘lov topshiriqlarini ularning ahamiyati va muddati bo‘yicha differensial tartiblash orqali 
likvidlik tanqisligi xavfini minimallashtirish hamda bankning kutilmagan to‘lov bosimlari sharoitida moliyaviy 
chidamliligini ta’minlash imkonini beradi.

Raqamli transformatsiya jarayonida banklarning to‘lov qobiliyatini ta’minlash nafaqat mablag‘lar hajmi, balki 
ularning sifati va monitoring tezligiga ham bog‘liq bo‘lib bormoqda. Shu munosabat bilan banklar uchun yuqori 
likvidli aktivlar (High-Quality Liquid Assets — HQLA) portfelini optimallashtirish va LCR (Liquidity Coverage 
Ratio) ko‘rsatkichi asosida to‘lov qobiliyatini doimiy monitoring qilish zarurligi asoslandi. Ushbu yondashuv 
bankka 30 kunlik moliyaviy stress sharoitida ham o‘z majburiyatlarini to‘liq bajarish imkonini beruvchi aktivlar 
zaxirasini real vaqt rejimida boshqarish imkonini beradi (3-jadval).

3-jadval. HQLA portfelini optimallashtirish va LCR monitoringining samaradorligi3

Ko‘rsatkichlar nomi 2023-y. 31-dekabr 2024-y. 31-dekabr O‘zgarish dinamikasi
Yuqori likvidli aktivlarning jami aktivlarga 
nisbati 11,9% 16,7% +4,8% punkt

LCR monitoringi holati An’anaviy (kechikkan) Real-time (tezkor) Yuqori shaffoflik

To‘lov qobiliyati barqarorligi O‘rtacha Mustahkam Ijobiy o‘sish

Tadqiqot natijalari shuni ko‘rsatadiki, yuqori likvidli aktivlar portfelini optimallashtirish bo‘yicha taklif 
etilgan mexanizm bankning moliyaviy barqarorligini bevosita oshiradi. Xususan, Aloqabankda yuqori likvidli 
aktivlarning jami aktivlardagi ulushi bir yil ichida 4,8 foiz punktga oshib, 16,7 % ni tashkil etgani to‘lov qobiliyati 
barqarorlashganidan dalolat beradi. LCR ko‘rsatkichining doimiy monitoring qilinishi esa bank menejmentiga 
likvidlik tanqisligi xavfini barvaqt aniqlash va aktivlar tarkibini bozor konyunkturasiga mos ravishda tezkor 
o‘zgartirish imkoniyatini taqdim etadi.

Raqamli iqtisodiyot sharoitida banklararo ishonch va tranzaksiyalar shaffofligini ta’minlash to‘lov 
qobiliyatini mustahkamlashning muhim omili hisoblanadi. Shu munosabat bilan tijorat banklari uchun blokcheyn 
texnologiyasi asosida yagona to‘lov kafolati reyestrini amaliyotga joriy etish zarurligi asoslab berildi. Mazkur 
texnologiyaning qo‘llanilishi banklar tomonidan berilgan kafolatlar va majburiyatlarning shaffof, o‘zgartirib 
bo‘lmaydigan hamda real vaqt rejimida kuzatiladigan yagona bazasini shakllantirishga imkon beradi, bu esa 
tizimli risklarni kamaytirishning innovatsion yechimi bo‘lib xizmat qiladi (4-jadval).

4-jadval. Blokcheyn asosidagi to‘lov kafolati reestrining samaradorlik ko‘rsatkichlari4

Ko‘rsatkichlar va 
afzalliklar

An’anaviy tizim 
(Eski uslub) Blokcheyn asosidagi tizim Erishilgan samara

Ma’lumotlar shaffofligi Markazlashgan va yopiq Decentralizatsiyalashgan Yuqori ishonch va 
shaffoflik

Tranzaksion xatarlar Yuqori (inson omili) Minimal (avtomatlashgan) Operatsion risklar 
kamaydi

Kafolatlarni tasdiqlash 
vaqti Bir necha ish kuni Real vaqt rejimida Tezkorlik sezilarli oshdi

Mijozlar ishonchi Cheklangan Yuqori Ijobiy munosabat ortdi

Blokcheyn texnologiyasi asosida yagona to‘lov kafolati reestrining joriy etilishi banklararo va mijozlararo 
hisob-kitoblar jarayonida axborot xavfsizligini yangi bosqichga olib chiqdi. Aloqabank misolida ushbu tizimning 
tatbiq etilishi natijasida bank mijozlarining bank xizmatlari sifatiga bo‘lgan ijobiy munosabati o‘tgan davrga nisbatan 
sezilarli darajada oshgan. Bu esa raqamli iqtisodiyot sharoitida bankning nafaqat moliyaviy barqarorligini, balki 
uning bozor ishtirokchilari oldidagi ishonchlilik (reputatsiya) darajasini ham mustahkamlashga xizmat qiladi.

3	  Muallif tomonidan tayyorlandi.
4	  Muallif tomonidan tayyorandi.

X U L O S A  V A  T A K L I F L A R
Raqamli iqtisodiyotda tijorat banklari to‘lov qobiliyatini ta’minlash jarayonlarini tadqiq etish natijasida 

quyidagi ilmiy va amaliy xulosalar shakllantirildi:
• To‘lov qobiliyatining konseptual mohiyati: Raqamli transformatsiya sharoitida bank to‘lov qobiliyati 

nafaqat likvid aktivlarning mavjudligi, balki majburiyatlarni real vaqt rejimida (real-time) bajarish salohiyati, 
mijozlar ishonchi va raqamli infratuzilma barqarorligi bilan belgilanadigan birlamchi iqtisodiy kategoriya ekanligi 
asoslandi.

• Makroiqtisodiy tendensiyalar: O‘zbekiston bank tizimida aktivlar va depozitlar hajmi jadal o‘sayotgan 
bo‘lsa-da, aktivlarning YaIMga nisbatan ulushi (52,9 %) va kredit portfeli qamrovining pasayishi banklar to‘lov 
qobiliyatini innovatsion mexanizmlar orqali boshqarish zarurligini ko‘rsatadi.

• Stress-test va prognozlash: Banklarda doimiy ravishda “stress-test” usulini qo‘llash bankning kutilmagan 
iqtisodiy shoklarga chidamliligini oshiradi. Aloqabank misolida ushbu usulning joriy etilishi to‘lov qobiliyatini 
ta’minlash darajasini 20 % ga oshirish imkonini berdi.

• Likvidlikni optimallashtirish: To‘lov topshiriqlarini tartiblashning “queuing” siyosati bankning barqaror 
likvid mablag‘lari hajmini 12 % ga oshirsa, yuqori likvidli aktivlar (HQLA) portfelini optimallashtirish va LCR 
koeffitsientini monitoring qilish likvid aktivlar ulushini 4,8 foiz punktga yaxshilashga xizmat qiladi.

• Texnologik innovatsiyalar: Blokcheyn texnologiyasi asosida yagona to‘lov kafolati reestrining joriy 
etilishi tranzaksiyalar shaffofligini ta’minlash va mijozlar ishonchini mustahkamlash orqali tizimli risklarni 
kamaytirishning samarali vositasi ekanligi tasdiqlandi.

• Empirik bog‘liqlik: Ekonometrik tahlillar natijasiga ko‘ra, bank kapitalining 1 % ga oshishi likvid aktivlar 
hajmining 0,21 % ga ko‘payishiga olib keladi, bu esa kapital yetarliligi to‘lov qobiliyatining fundamental kafolati 
ekanligini anglatadi.

Amaliy tavsiyalar. Tadqiqot natijalariga ko‘ra, banklar raqamli monitoring tizimlarini kengaytirishlari, 
“Dynamic Liquidity Buffer” (dinamik likvidlik zaxiralari) usulini joriy etishlari hamda kiberxavfsizlik va kadrlar 
malakasini oshirishga yo‘naltirilgan investitsiyalarni ko‘paytirishlari maqsadga muvofiqdir.

